
1 
 

 

Title page must be 

replaced with the 

matching 



2 
 

Hyrje në projektin PAVE 
 

Projekti kërkimor i Parandalimit dhe Adresimit të Ekstremizmit të Dhunshëm (PAVE-s) (2020-2023) 

përmbledh njohuri të bazuara në evidenca mbi tendencat e radikalizmit dhe ekstremizmit të dhunshëm 

në Lindjen e Mesme dhe Afrikën e Veriut (LMAV) dhe Ballkanin Perëndimor. Qëllimi i tij është të forcojë 

kapacitetet e politikëbërësve dhe drejtuesve të komunitetit për zhvillimin e një strategjie efektive 

parandaluese midis Bashkimit Evropian dhe fqinjëve të tij. Përveç raporteve kërkimore dhe përmbledhjeve 

të politikave, mjetet inovative të trajnimit për palët e interesuara janë zhvilluar bazuar në gjetjet e 

projektit. 

Konsorciumi i PAVE-s përbëhet nga 13 organizata partnere me vendndodhje në 12 shtete dhe i kushton 

rëndësi të veçantë kërkimit të udhëhequr nga vendas që e njohin shumë mirë anën kontekstuale dhe kanë 

akses në palët e interesuara brenda rajoneve në studim. Konsorciumi bën bashkë partnerë me pika të 

forta unike dhe plotësuese, si dhe me fusha të përbashkëta interesi, në mënyrë që të nxisë të nxënin dhe 

zhvillimin e përbashkët. Në të gjitha shtetet, drejtuesit e komuniteteve, si përfaqësuesit e pushtetit 

vendor, udhëheqësit fetarë, arsimtarët, organizatat rinore dhe organizatat e grave u konsultuan për të 

validuar fillimisht planet e kërkimit dhe më pas gjetjet e hulumtimit. 

Të dhëna empirike u grumbulluan nga shtatë shtetet e rastit studimor nëpërmjet një sërë qasjesh cilësore, 

sasiore dhe metodës së përzier dhe u krahasuan midis komuniteteve të përzgjedhura (p.sh. komunave) të 

cilat janë të prekura në mënyrë të pabarabartë nga ekstremizmi i dhunshëm. Faktorë të cenueshmërisë 

dhe aftësisë ripërtëritëse u identifikuan në nivelin mesatar të dinamikës dhe aktorëve të komunitetit, 

bazuar në tre grupime tematike: ndërlidhja midis ekstremizmeve fetare, politike dhe etnike/sektare; 

ndërveprimi ndërmjet institucioneve fetare dhe institucioneve publike; dhe ndërveprimi midis rrëfimeve 

(historive) në internet (online) dhe jashtë tij (offline) mbi (ç)radikalizimin. 

  Hulumtimi i projektit PAVE në Maqedoninë e Veriut 

 
Gjatë zbatimit të projektit PAVE, ekipi kërkimor i Programit ELIAMEP për Evropën Juglindore, përkatësisht 

Ioannis Armakolas, Bledar Feta, Yorgos Christidis, Ana Krstinovska dhe Julianne Funk me mbështetjen e 

Institutit ZIP, kryen kërkime në dy zona, në komunat e Tetovës dhe Kumanovës në Maqedoninë e Veriut 

në korrik 2021. Në përputhje me grupimet tematike të identifikuara për PAVE-n, ekipi mblodhi të dhëna 

për nxitësit, faktorët dhe shpjegimet kryesore të ekstremizmit kumulativ në të dy komunat. Ato u fokusuan 

në identifikimin e rrëfimeve që nxisin ekstremizmin kumulativ, kushtet në të cilat një formë ekstremizmi 

rrit një formë ekstremizmi tjetër, ndikimin e ekstremizmit të frymëzuar në fe dhe ekstremizmit etniko-

politik në të dy komunitetet, dhe ndikimin e militantëve ekstremist mbi ekstremizmin. Ekipi mblodhi 

gjithashtu të dhëna empirike mbi nxitësit e radikalizmit në internet (online) dhe jashtë tij (offline) në të 

dyja komunat duke identifikuar rrëfimet (historitë) që nxisin format e radikalizmit dhe që qarkullojnë dhe 

përhapen online përmes mediave sociale, si dhe offline përmes socializimit të grupeve me interesa të 

përbashkëta dhe rrjeteve sociale. 

Gjatë 25 ditëve të punës në terren në Tetovë dhe Kumanovë, ekipi organizoi katër diskutime me grupet e 

fokusit, realizoi 29 intervista të informatorëve kryesorë me aktivistë/anëtarë të shoqërisë civile, 

politikanë, udhëheqës të komuniteteve fetare, punonjës të sektorit publik që punojnë në polici, në 

departamentet e sigurisë, arsim dhe shërbime sociale, gazetarë dhe profesionistë të tjerë të medias, 

akademikë dhe ekspertë të tjerë. 

 

Për këtë analizë, ekipi kërkimor adoptoi një metodë kërkimore krahasuese të bazuar në tendencat 

ndërkomunale. Ai u mbështet si në hulumtimin e informacionit ekzistues ashtu edhe në analizën e të 

dhënave të punës në terren përmes një përqasjeje interpretuese. Kjo përqasje u zgjodh për të identifikuar, 

analizuar dhe shpjeguar ngjashmëritë dhe dallimet në të dyja kontekstet lokale. Paralelisht me analizën e 

të dhënave të marra nga terreni, ekipi kërkimor udhëhoqi analizën e një debati me përmbajtje online. Në 

total, ekipi analizoi 61 faqe në Facebook, grupe dhe kanale në YouTube, 29 prej të cilave në gjuhën 

maqedonase dhe 32 në gjuhën shqipe. Përmbajtja online e cila mbështet ekstremizmin e dhunshëm iu 

nënshtrua një analize të strukturuar. Vëmendje e veçantë iu kushtua ndërveprimit të përmbajtjes në një 

përpjekje për të matur tërheqjen e përdoruesve të platformave të rrjeteve sociale në internet. 

Rezultatet e hulumtimit tregojnë se radikalizmi dhe ekstremizmi i dhunshëm, me format e tyre të shumta, 

mbeten sfida për Maqedoninë e Veriut. Shteti ka arritur të shmangë disa nga kërcënimet më të 

rrezikshme, si kërcënimi i sulmeve të brendshme nga luftëtarë të huaj dhe figura radikale që janë liruar 

nga burgu. Megjithatë, këto dhe fenomene të tjera, të tilla si tendenca në rritje e ekstremizmit të 

dhunshëm të krahut të djathtë, etniko-nacionalizmit dhe huliganizmit sportiv, duket se janë sfida si në 

nivelin makro (social) ashtu edhe në atë mikro (individual) në të gjithë vendin dhe në komuna specifike, 

mes tyre Tetova dhe Kumanova. Të gjitha format e ekstremizmit ekzistojnë në të dy komunitetet kryesore 

në Maqedoninë e Veriut, por ato manifestohen me intensitete të formave të ndryshme. Radikalizmi fetar 

është më i theksuar në Kumanovë, ndërsa në Tetovë radikalizmi merr kryesisht trajtat e nacionalizmit etnik 

shqiptar dhe etnik maqedonas. Nacionalizimi etnik dhe populizmi i krahut të djathtë po mbivendosen në 

ekstremizmin politik në bazë të përkatësisë etnike, duke çuar në tensione të herëpashershme dhe, më 

rrallë, në incidente të dhunshme. Për sa i përket aftësisë ripërtëritëse ndaj radikalizimit, Tetova 

konsiderohet të jetë më e qëndrueshme se Kumanova për një sërë arsyesh të cilat janë analizuar në 

rezultatet e projektit. 

Puna në terren zbuloi nxitësit e rëndësishëm të radikalizmit si në Tetovë ashtu edhe në Kumanovë. 

Radikalizmi shfaqet si një kombinim i faktorëve të ndryshëm tërheqës dhe shtytës – situatave individuale, 

kulturore, politike dhe socio-ekonomike – që i bëjnë disa pjesë të komuniteteve vulnerabël ndaj rrëfimeve 

ekstremiste, duke u mundësuar grupeve të ndryshme ekstremiste të rekrutojnë simpatizantë dhe ndjekës. 

Parandalimi i radikalizmit në burgje është një sfidë kryesore në Maqedoninë e Veriut. Hapësira ekstremiste 

në internet (online) është një tjetër nxitës i rëndësishëm i radikalizmit në Maqedoninë e Veriut. Për grupet 

xhihadiste, por edhe për nacionalistët etnik dhe ekstremistët e djathtë, interneti është bërë mjeti më i 

rëndësishëm i komunikimit, mobilizimit dhe propagandës. Ekstremistët e kanë forcuar epërsinë e tyre në 

hapësirën dixhitale duke përdorur një shumëllojshmëri rrëfimesh (historish) për të bindur audiencat dhe 

komunitetet e synuara prej tyre. Mediat dhe rrjetet sociale luajnë një rol të rëndësishëm në inkurajimin e 

kundër-rrëfimeve, por potenciali i tyre duket se është shumë pak i shfrytëzuar nga të gjithë aktorët 

përkatës, të cilët nuk janë të përshtatshëm për të vepruar si prodhuesit e kundër-rrëfimeve. Korrupsioni 

është gjithashtu një nxitës kryesor i radikalizmit dhe ekstremizmit të dhunshëm potencial. Hulumtimi 

empirik zbuloi pikëpamje dhe qëndrime kontradiktore mbi rolin e diasporës si një faktor vulnerabiliteti 

ose të aftësisë ripërtëritëse. Kjo nuk do të thotë se njëra e përjashton domosdoshmërisht tjetrën; duket 

se të dy argumentet kanë njëfarë merite.  

Në lidhje me aftësinë ripërtëritëse, rezultati më domethënës i punës në terren tregon se zhvillimi përsa i 

përket aftësisë ripërtëritëse së komunitetit është një përpjekje shumëplanëshe që kërkon përfshirjen e 

aktorëve të ndryshëm, si të institucioneve dhe aktorëve shtetërorë, të përfaqësuesve të komuniteteve 

fetare, misioneve brenda vendit dhe përfaqësuesve të komunitetit ndërkombëtar, dhe anëtarëve të 

Organizatave të Shoqërisë Civile (OShC-ve) dhe grupeve të mendimit të cilët u angazhuan në mënyrë aktive 

dhe të koordinuar në Parandalimin dhe Luftën Kundër Ekstremizmit të Dhunshëm (P/LKEDh). Për sa i 

përket faktorëve të aftësisë ripërtëritëse, zhvillimi ekonomik është një faktor që kontribuon në aftësinë 

ripërtëritëse të komunitetit. Arsimi dhe aftësia e shkrim-leximit të medias online janë gjithashtu 

kontribues thelbësorë për aftësinë ripërtëritëse, si në nivel individual ashtu edhe në nivel grupi. Për sa i 

përket aktorëve të komunitetit, institucionet zyrtare lokale dhe organizatat e shoqërisë civile kontribuojnë 

në aftësi ripërtëritëse përmes programimit për LKEDh-të dhe PVE-të. Palët e interesuara të nivelit lokal 

kanë luajtur një rol në paralajmërimin e hershëm të shfaqjes së rrëfimeve radikale në komunitetet e tyre. 

Komunitetet lokale shfaqin aftësi ripërtëritëse dhe shpesh arrijnë të bëjnë identifikimin më herët të 

ekstremizmit; megjithatë, autoritetet e nivelit kombëtar nuk arrijnë shpesh të njohin problemin e 

identifikuar në nivel komunal dhe të reagojnë në përputhje me rrethanat. Kontributi i aktorëve të 

shoqërisë civile në zhvillimin e aftësisë ripërtëritëse mes popullatës së re (rinisë) është gjithashtu i 

rëndësishëm. Qendrat komunitare për të rinjtë të krijuar nga OJQ-të lokale janë shfaqur si vende të 

rëndësishme për zhvillimin e aftësisë ripërtëritëse, duke mbuluar boshllëkun e lënë nga arsimi i ndarë në 

vend. Komunitetet zyrtare fetare luajnë një rol të rëndësishëm, veçanërisht komunitetet myslimane pasi 

ato përfaqësojnë një alternativë autoritare ndaj radikalëve dhe rrëfimeve radikale; nga ana tjetër, kur këto 

komunitete zyrtare fetare nuk janë mjaftueshëm proaktivë, u hapet rruga aktorëve radikalë. 

 

Në përgjithësi, ekstremizmi i dhunshëm dhe radikalizmi janë sfida komplekse dhe me shumë fytyra. Si të 

tilla, parandalimi i tyre kërkon një mekanizëm me shumë agjenci dhe një përgjigje të mirëkoordinuar midis 

të gjithë aktorëve të përfshirë në proces. Prandaj, ne argumentojmë se parandalimi i radikalizmit në nivel 

komuniteti kërkon përfshirjen e një game të gjerë aktorësh në një mekanizëm me shumë agjenci. 

Koordinimi dhe bashkëpunimi i të gjithë aktorëve të përfshirë në mekanizmin P/LKEDh luan një rol kyç për 

ta bërë më reagues planin kombëtar të Maqedonisë së Veriut për parandalimin e ekstremizmit të 

dhunshëm ndaj nevojave të shoqërisë. 

1. Rekomandime për qeverinë 

 

 Qeveria duhet të adresojë ndarjen de fakto ndërmjet maqedonasve etnikë dhe shqiptarëve etnikë 

në arsimin fillor dhe të mesëm; gjendja aktuale minon marrëdhëniet ndëretnike dhe përpjekjet për 

të krijuar besim midis komuniteteve kombëtare dhe bashkim kombëtar. Autoritetet lokale duhet të 

gjejnë mënyra për t’i bashkuar popullatat e të dyja grupeve kombëtare përmes aktiviteteve të 

përbashkëta në komunitet si mënyra e vetme për të luftuar keqkuptimet dhe stereotipet e së 

shkuarës. 

 Për të luftuar ekstremizmin në burgje, qeveria duhet të riformulojë strategjinë e saj të rehabilitimit 

dhe të rrisë bashkëpunimin me palët e interesuara si praktikuesit fetarë. Zhvillimi i programeve të 

risocializimit dhe trajnimi i stafit për zbatimin e programeve të risocializimit dhe ri-integrimit janë 

thelbësore. Vëmendje e veçantë duhet t'i kushtohet fazës të strategjisë së rehabilitimit pas burgut 

për të shmangur 'infektimin' e komuniteteve përmes individëve të dhunshëm dhe ish luftëtarëve të 

huaj që janë liruar nga burgu. 

 Qeveria duhet të ndërtojë kapacitetet e praktikuesve të vijës së parë, duke përfshirë mësuesit, 

punonjësit socialë, psikologët dhe udhëheqësit fetarë, në mënyrë që të kuptojnë dhe identifikojnë 

llojet e ndryshme të ekstremizmit të dhunshëm në të dy komunitetet. Ajo duhet t'i trajnojë ata se si 

t’i regjistrojnë këto raste të dhunshme ekstremiste përmes përdorimit të teknologjive inovatore. 

 Qeveria duhet të shqyrtojë mundësinë e edukimit mbi internetin dhe edukimit qytetar si pjesë e 

kurrikulës shkollore. Programet e edukimit për median mund të rrisin mendimin kritik dhe 

ndërgjegjësimin e studentëve për taktikat e propagandës dhe rekrutimit ideologjik në internet. 

 Qeveria duhet të zhvillojë një strategji efektive kundërpërgjigjeje ndaj mesazheve, duke i trajnuar 

aktorët e saj në nivel lokal dhe shtetëror se si të prodhojnë kundërpërgjigje bindëse ndaj rrëfimeve 

(historive). Një njësi ndërdepartamentesh e ngarkuar me koordinimin e të gjithë aktorëve të 

përfshirë në strategjinë e kundërpërgjigjeve ndaj rrëfimeve (historive) mund të rrisë efektivitetin e 

komunikimeve strategjike të qeverisë në kundërpërgjigje të debateve të dhunshme ekstremiste. 

 Qeveria duhet të sponsorizojë kundërpërgjigjet ndaj rrëfimeve (historive) të bazuara në komunitet 

duke ngritur kapacitetet e OJQ-ve lokale. Komunitetet dhe aktorët e shoqërisë civile kanë 

potencialin të luajnë një rol të rëndësishëm dhe të dobishëm në zhvillimin e rrëfimeve alternative 

përkundrejt rrëfimeve të shpërndara nga ekstremistët e dhunshëm, sepse këto popullsi nuk kanë 

gjasa t'u besojnë mesazheve që vijnë drejtpërdrejt nga qeveria. Në këtë kontekst, autoritetet 

shtetërore duhet të ndalojnë së trajtuari ekstremizmin si të shumë mirë kontrolluar dhe duhet të 

lejojnë aktorët e shoqërisë civile të funksionojnë si urë lidhëse midis tyre dhe komuniteteve, 

veçanërisht në lidhje me zbatimin e programeve të rehabilitimit dhe ri-integrimit (R&R) për ish 

luftëtarët e huaj. 

 Autoritetet komunale duhet të përfshijnë njësitë administrative lokale fqinje në përpjekjet e P/ 

LKEDh; njohja e mirë e realiteteve të tyre në terren është e dobishme dhe duhet të përdoret në 

përpjekjet e P/LKEDh. Autoritetet komunale duhet t'i kushtojnë më shumë vëmendje lagjeve dhe 

lokaliteteve që janë të prekura nga varfëria dhe margjinalizmi social, pasi këta janë faktorë që i bëjnë 

ato vulnerabël ndaj përhapjes së radikalizmit dhe ekstremizmit të dhunshëm. 

 Qeveria duhet të bashkojë veprimet e P/LKEDh me zhvillimin e komunitetit dhe zhvillimin e 

marrëdhënieve. Programet e zhvillimit të komunitetit mund të forcojnë aftësinë ripërtëritëse, 

kapacitetin dhe lidershipin e komuniteteve. Krijimi i programeve të referimit, së bashku me trajnimin 

për ofruesit e shërbimeve sociale, konsulentët e shkollave, mësuesit dhe psikologët, zbatuesit e ligjit 

dhe klerikët se si të identifikohen individët e predispozuar ndaj ekstremizmit të dhunshëm, mund të 

kontribuojnë në efektivitetin e këtyre programeve. 

 Qeveria duhet të zhvillojë mjete lokale monitorimi dhe korniza vlerësimi bazuar në tregues 

specifikë që do t'u mundësonin autoriteteve përkatëse lokale monitorimin e ndikimit të projekteve 

të P/LKEDh dhe vlerësimin nëse ka rënie apo rritje të ekstremizmit të dhunshëm. 

 Qeveria duhet të hartojë aktivitete për një funksionim më të mirë operacional të strukturave lokale 

të P/LKEDh duke investuar në pjesëmarrjen e të gjithë aktorëve lokalë, dhe siguruar kështu 

gjithëpërfshirje. Një koordinim më i mirë ndërmjet njësive administrative të komunitetit vendor, 

zyrtarëve të policisë, komuniteteve fetare lokale, autoriteteve të shkollave dhe OJQ-ve lokale 

është i nevojshëm. 

 Qeveria duhet të rrisë kapacitetet e autoriteteve vendore për t'u marrë me ri-integrimin e ish 

luftëtarëve të huaj. Projektet e punësimit, strehimit dhe financimit duhet të formulohen nga 

autoritetet si dhe duhet të merret parasysh përfshirja e sektorit privat. 

 Qeveria duhet të zhvillojë programe të veçanta për subvencionimin e bizneseve për të rekrutuar 

ish luftëtarë të huaj pas lirimit të tyre nga burgu. Ata gjithashtu duhet të zhvillojnë programe për të 

subvencionuar vetëpunësimin e këtyre (ish) radikalëve. Gjithashtu, zhvillimi i programeve speciale 

që subvencionojnë dhe mbështesin përpjekjet e komuniteteve fetare në proceset e ri-integrimit për 

këtë kategori individësh është më i nevojshëm se kurrë. 

 Qeveria duhet të përmirësojë kapacitetet e policisë së komunitetit duke organizuar trajnime në 

grupe të përziera (shqiptarë etnikë dhe maqedonas etnikë), veçanërisht në fushën e parandalimit 

online. Oficerët e policisë së komunitetit kanë nevojë për më shumë kapacitete për të përballuar 

hapësirat online, veçanërisht dhomat e bisedave (chat-it), platformat e lojërave dhe hapësirat e tjera 

të hapura dhe të errëta në internet që u mundësojnë grupeve ekstremiste të radikalizojnë individë. 

 Autoritetet lokale duhet të rrisin bashkëpunimin e tyre me policinë, autoritetet e tjera të P/LKEDH 

dhe sektorin e shoqërisë civile në përpjekje për të kapërcyer të gjitha barrierat për komunikimin dhe 

koordinimin ndërinstitucional në lidhje me ekstremizmin e dhunshëm. 

 Autoritetet lokale nevojitet të bëjnë më shumë për të parandaluar radikalizmin në shkollat e 

Maqedonisë së Veriut duke ndërmarrë një përqasje me ndjeshmëri gjinore të P/LKEDh tek të rinjtë. 

Hartimi i një manuali mbi ndjeshmërinë gjinore në P/LKEDh për profesionistët e arsimit është i 

nevojshëm. Kërkimi në terren nxori në pah nevojën e mësuesve dhe psikologëve të shkollave për 

një perceptim të përbashkët të gjinisë, mbi bazën e të cilit mund të zhvillohet më tej ndërgjegjësimi, 

aftësitë dhe kapacitetet e tyre. 

 

2. Rekomandime për komunitetin ndërkombëtar 

 

 BE-ja duhet t'i japë fund dyanshmërisë rreth perspektivës të anëtarësimit në BE të rajonit, duke 

mbyllur 'vakumin' e krijuar nga gjendja e amullisë në procesin e aderimit në BE. Hulumtimet kanë 

treguar se boshllëku politik dhe pasiguria për të ardhmen ofrojnë një terren pjellor për grupet 

radikale dhe ekstremiste për të fituar ndikim në Maqedoninë e Veriut. Amullia në procesin e 

anëtarësimit në BE po mobilizon forcat radikale nga të gjitha anët. 

 Ekstremizmi islamik nuk është i vetmi lloj i ekstremizmit në Maqedoninë e Veriut që kërkon 

vëmendjen e komunitetit ndërkombëtar. Nevoja për të trajtuar ekstremizmin e dhunshëm të 

krahut të djathtë, nacionalizmin etnik apo edhe dhunën politike dhe sportive duhet të merret 

parasysh në aktivitetet dhe ndërhyrjet e ardhshme të zbatuara nga aktorët ndërkombëtarë. 

 Agjenda e komunitetit ndërkombëtar (organizatat ndërkombëtare, ambasadat e huaja, delegacioni 

i BE-së, donatorët ndërkombëtarë dhe OJQ-të) nevojitet të pasqyrojnë natyrën e vërtetë të 

problemit të ekstremizmit siç kuptohet nga palët e interesuara lokale dhe siç manifestohet në nivel 

lokal. Prandaj, zgjidhjet ndërkombëtare ndaj ekstremizmit duhet t'u përshtaten kryesisht 

nevojave lokale. 

 Komuniteti ndërkombëtar duhet të sigurojë fonde për aktorët joqeveritarë me bazë në komunitet 

për të zhvilluar programe bazë në një mënyrë më të strukturuar dhe në cikle financimi afatgjata, 

në mënyrë që të sigurohet efektiviteti dhe vazhdimësia. OShC-të me bazë në komunitet janë 

agjentët më të përshtatshëm të mesazheve LKEDh dhe aktiviteteve të tjera. 

 Kapacitetet aktuale të OShC-ve dhe institucioneve shtetërore, lokale dhe qendrore janë të 

pamjaftueshme për t'u marrë me çështje specifike, duke përfshirë zbatimin e programeve R dhe R. 

Komuniteti ndërkombëtar mund të adresojë nevojat e punonjësve të vijës së parë si psikologët, 

sociologët, punonjësit socialë, mësuesit, personeli i burgjeve dhe provës, si dhe zyrtarët e qeverisjes 

vendore përgjegjës për ofrimin e trajnimeve në fusha specifike si çradikalizimi i të burgosurve, 

zbatimi i rehabilitimit dhe programe ri-integrimi dhe mbështetje psiko-sociale për fëmijët dhe gratë 

e kthyera. Profesionalizimi i praktikuesve të vijës së parë në fusha të caktuara do të lejojë ndërtimin 

afatgjatë të kapaciteteve midis stafit, bashkëpunëtorëve dhe rrjeteve, duke sjellë ndërhyrje më të 

përshtatshme dhe të bazuara në evidenca P/LKEDh. 

 Mungesa e koordinimit ndërmjet të gjithë aktorëve të përfshirë në P/LKEDh është evidente dhe nuk 

ka asnjë konsensus kombëtar mbi prioritetet e P/LKEDh në Maqedoninë e Veriut. Për të ofruar një 

përgjigje të koordinuar dhe më efektive ndaj ekstremizmit të dhunshëm, komuniteti ndërkombëtar 

duhet të inkurajojë dhe lehtësojë angazhimin e të gjitha palëve të interesuara në një diskutim 

publik gjithëpërfshirës. Kjo do të lejojë që të shfaqet një perceptim i përbashkët i problemit, planeve 

të veprimit dhe ndarjes së punës në mënyrë që një përpjekje e koordinuar të mund të prodhojë 

rezultatet më të mira për kombin në tërësi. 

 Komuniteti ndërkombëtar duhet të trajnojë anëtarët e shoqërisë civile si dhe aktorët kryesorë 

shtetërorë për të përmirësuar monitorimin dhe vlerësimin e iniciativave të P/LKEDH në mënyrë që 

të shmanget duplikimi i përpjekjeve. 

 Komuniteti ndërkombëtar duhet të kapërcejë boshllëqet e kapaciteteve të praktikuesve të 

përfshirë në punën R dhe R me ish luftëtarët e huaj dhe anëtarët e familjeve të tyre. Në të njëjtën 

kohë, ai duhet të lehtësojë formulimin e një strategjie më adekuate të qeverisë për parandalimin e 

ekstremizmit të dhunshëm në burgje. Burgjet aktualisht funksionojnë si një terren pjellor për 

përhapjen e ideve radikale. Komuniteti ndërkombëtar, veçanërisht Këshilli i Evropës, i cili është 

angazhuar aktivisht në këtë fushë, duhet të inkurajojë qeverinë të marrë masa për të adresuar këtë 

situatë. 

 Komuniteti ndërkombëtar duhet të vazhdojë të mbështesë projektet që promovojnë përfshirjen 

dhe aftësinë ripërtëritëse të komunitetit, veçanërisht projektet që përfshijnë perceptimin 

ndëretnik dhe ndërgjegjësimin kulturor, duke synuar popullatën e re. Hartimi i këtyre projekteve 

duhet të përfshijë më shumë të dhëna lokale, me cikle më të gjata financimi për të përmirësuar 

aftësinë e tyre ripërtëritëse. 

 Komuniteti ndërkombëtar duhet të inkurajojë qeverinë që të rishqyrtojë ndarjen aktuale etnike në 

arsimin shkollor në Maqedoninë e Veriut. 

 Komuniteti ndërkombëtar duhet të jetë më i vendosur në luftën kundër korrupsionit, i cili është një 

nxitës kryesor i radikalizmit dhe ekstremizmit potencialisht të dhunshëm. Në veçanti, aktorët e BE-

së duhet të shmangin çdo aktivitet që perceptohet nga publiku në Maqedoninë e Veriut si 

'shpërblim' për politikanët e korruptuar, duke dëmtuar kështu besueshmërinë. 

3. Rekomandime për shoqërinë civile 

 

 Për sa i përket përfshirjes së OShC-ve në P/LKEDh, lind nevoja për të forcuar formatet e 

bashkëpunimit me institucionet shtetërore dhe publike, duke rritur sasinë dhe cilësinë. Zgjerimi i 

fushës së bashkëpunimit dhe koordinimit do të krijonte masën kritike të nevojshme për të ngritur 

qeverisje në rrjet (network) të aktiviteteve të LKEDh. 

 Ekstremizmi i dhunshëm i krahut të djathtë, nacionalizmi etnik dhe dhuna e lidhur me sportin janë 

disa nga sfidat më pak të njohura në Maqedoninë e Veriut. Organizatat e shoqërisë civile duhet të 

rrisin ndërgjegjësimin mbi këto çështje. 

 Organizatat e shoqërisë civile duhet të zbatojnë projekte të fokusuara në diasporë në përpjekje për 

të rritur rrjetet e diasporës përmes dialogut në komunitet dhe aktiviteteve të ndërtimit të besimit 

me shoqëritë pritëse. Ky lloj ndërveprimi është i rëndësishëm për të kundërshtuar përvojat e 

margjinalizimit, i cili konsiderohet si një nga shtytësit kryesorë të radikalizmit në diasporën 

shqiptare. 

 OShC-të lokale duhet të marrin përsipër përgjegjësinë e projekteve P/LKEDh dhe të zhvillojnë 

kapacitetet e nevojshme për këtë përpjekje. Me rritjen e përgjegjësive të projekteve dhe iniciativave 

të tyre, OJQ-të lokale do të mund të ndikojnë tek donatorët për të përafruar programet dhe kriteret 

e tyre të financimit me nevojat reale të komunitetit për aftësi më të mirë ripërtëritëse dhe fizibilitet 

afatgjatë. 

 Shumica dërrmuese e projekteve P/LKEDH të zbatuara nga OShC-të lokale janë të fokusuara tek të 

rinjtë. Ndërsa kjo është në të vërtetë një fushë madhore, nuk duhet të neglizhohen fusha dhe aktorë 

të tjerë të rëndësishëm si: të moshuarit, prindërit dhe praktikuesit fetarë. OJQ-të lokale duhet të 

fokusohen në trekëndëshin prind-nxënës-mësues për zbatimin e projekteve të tyre P/LKEDh. 

 Krijimi i një dialogu të besueshëm ndërmjet grupeve fetare, OShC-ve  laike dhe autoriteteve 

shtetërore është i nevojshëm për harmonizimin e strategjive, aktiviteteve dhe përqasjeve në 

P/LKEDh. OShC-të mund të bashkojnë praktikues të cilët mund të trajtojnë çështjen e dialogut 

ndërfetar dhe ndërbesimtar, si në nivel lokal ashtu edhe në nivel kombëtar, për të përmirësuar 

përqasjet ekzistuese të P/LKEDH. 

 Komunitetet fetare duhet të kenë një rol më aktiv në veprimet e P/LKEDh, duke përfshirë praninë 

e tyre në platformat online ku praktikuesit fetarë mund të përhapin mesazhe të unitetit ndëretnik. 

Angazhimi i praktikuesve fetarë në ndërgjegjësimin dhe zhbërjen e miteve dhe keqkuptimeve rreth 

radikalizmit etniko-kombëtar dhe fetar duke përdorur teknologjinë dhe hapësirën online është më 

i nevojshëm se kurrë. 

 Komuniteti Fetar Islam i Maqedonisë së Veriut duhet të rrisë bashkëpunimin e tij me institucionet 

kombëtare dhe OJQ-të për të parandaluar zgjerimin e ideve ekstremiste përmes keqinterpretimit të 

Islamit. Ai duhet gjithashtu të punojë për të krijuar një qasje të unifikuar midis praktikuesve të saj 

për çështjet e radikalizmit dhe ekstremizmit. Në bashkëpunim me autoritete të veçanta shtetërore, 

duhet të parandalojë krijimin e strukturave paralele, si medresetë, shkollat apo kopshtet nga grupe 

radikale. Kisha Ortodokse gjithashtu duhet të fillojë të angazhohet më aktivisht në këtë fushë. 

 OShC-të dhe akademia duhet t'i kushtojnë më shumë vëmendje dy çështjeve të spikatura. Nga njëra 

anë, duhen kryer më shumë kërkime mbi përhapjen e ekstremizmit etniko-politik, veçanërisht për 

grupet e ekstremit të djathtë. Megjithëse grupet e ekstremit të djathtë nuk paraqesin aktualisht një 

sfidë serioze politike në Maqedoninë e Veriut, nuk ka dyshim se idetë e tyre dhe lehtësia me të cilën 

mund t'i përhapin këto ide përmes internetit dhe mediave sociale, janë çështje që ngrenë një 

shqetësim serioz për të ardhmen. Së dyti, ekziston një nevojë e qartë për më shumë kërkime mbi 

rolin e përgjithshëm të grave në përpjekjet e LKEDh-së dhe në zhvillimin e aftësisë ripërtëritëse të 

komunitetit. 

